
TE HOMINEM LAUDAMUS

Meta fil-Vangelu jitkellem dwar it-taglib fl-atmosfera — fejn jghid li jkun hemm sinjali fix-
xemx, il-gamar u l-kwiekeb — meta jghid li I-qawwiet tas-smewwiet jitqallbu tant li n-nies
ikunu ruhhom hierga bil-biza’ u galbhom ittaqtaq (ara Lq 21:25-28), Gesu qed juza tixbiha
gawwija biex jirreferi ghat-thezziz u t-terremoti li jkollna f’hajjitna. Gesu jaf li ahna nghaddu
minn zmien ta’ taglib u dlam, fejn ix-xemx, il-qamar u l-kwiekeb jintfew. Gesu jaf li fil-hajja
personali u familjari taghna jkun hemm waqtiet fejn naraw id-dinja niezla u nkunu ttentati
nixtiequ li l-art u l-bahar jibilghuna. Gesu jaf li 1-bniedem jghaddi minn mumenti tqal ta’
krizijiet serji, bic¢ca twal u ohrajn qosra, fejn nithawdu u langas nibqghu naraw art. Tkun
tixtieq tahseb, imma ma jkollokx mohh. Din hija hajjitna, fejn litteralment thoss qalbek
hierga. Huma c¢irkustanzi fejn nghajtu madwarna u hadd ma jismaghna — fejn nahbtu ghas-
sema u s-sema jibga’ hiemed!

Hemm diversi tipi ta’ terremoti fil-hajja. Il-mard kapaci jdahhalna fi krizi mhux zghira. Dawn
il-jiem persuna qaltli li raqdet sewwa u ftit wara li qgamet saret taf li ghandha kancer! Din 1-
ahbar gerfxet lilha u lil ta’ madwarha. Jiguni f’mohhi 1-krizijiet fir-relazzjonijiet affettivi ta’
bejnietna. Ftit ilu ragel xtaq ikellemni b’urgenza; hekk kif iltaga’ mieghi bid-dmugh
f’ghajnejh qalli li I-mara telqgitu — kienet ghalih sajjetta fil-bnazzi. Taf tkun krizi finanzjarja:
ghalkemm tkun attent kif tuza I-flus, tiskopri li ma fadallekx il-mezzi biex tlahhaq. Wiehed
jista’ jidhol fi krizi personali: xi hadd jitfaghlek it-tajn biex ihammgek... jagla’ xi wahda
kontra tieghek. Anki jekk forsi jasal li jirtiraha, tibqa’ mc¢appas. Dawn terremoti li jpoggulna
hajjitna f’cappa dlam.

Imbaghad hemm il-krizi tal-krizijiet: il-krizi tal-fidi! Ghax meta nghaddu minn xi wahda
kbira — meta niehdu skoss gawwi — mill-ewwel nistagsu: imma Alla fejn hu fl-istorja taghna?
Alla kif jippermetti li jinheba u jinsiena? F’fazi bhal din nghaddu minn dak li I-ghalliema fil-
hajja spiritwali jsejhu “I-lejl mudlam tar-ruh”, fejn it-twemmin taghna jaga’ u jsir zorba — fejn
nitilfu kull sens ta’ Alla tant li din il-fazi tissejjah ukoll “il-lejl tal-ateizmu”.

Persuna li ghaddiet minn din l-esperjenza hija Marie Noel, kittieba mistika Franc¢iza (1883-
1967). L-isem proprju taghha kien Marie Melanie. Imma gara li fil-Milied tal-1904 hija tilfet
lil huha ta’ tnax-il sena b’mewt tragika; din il-mewt kienet bhal terremot ghaliha. Tant
haditha bi kbira li ghazlet li Zzid Noel ma’ isimha biex hekk kull meta jsejhulha, tiftakar f’dan
id-dulur. Imbaghad kellha wkoll krizi fil-hajja relazzjonali-affettiva taghha. Fid-djarju sigriet
taghha hija tghid li effett ta’ dawn “it-terremoti” hija ghalget il-bieb ghal Alla u sabet ruhha
fix-xefaq tal-abbiss — Alla dawwar harstu minn fugha. Hija tistqarr li kien hemm waqtiet fejn
tant hassitha tinhakem mid-dwejjaq u I-qtigh il-qalb li gietha t-tentazzjoni li tnehhi hajjitha
b’idejha; imma kienet tghid: “Ma nistax noqtol lili nnifsi bizzejjed, ghax wiehed ma jistax
jogtol ir-ruh”. Qatt ma setghet tifhem kif Alla jippermetti 1-hazen.

Imma Marie Noel iltagghet ma’ qassis twajjeb, I’abbé Mugnier, maghruf bhala 1-konfessur
ta’ Parigi kollha, i ghenha terga’ tbexxaq il-bieb ghal Alla. Fil-fatt, ghalkemm ghaddiet dan
iz-zmien imhaddna mid-dlam, hija kienet konvinta li Alla jhobbha. Hija tikteb illi “meta Alla
nefah fuq t-tajn li bih sawwarni, hu tant nefah nifs gawwi li qatt ma rnexxieli nigi f’tieghi



wara li ntlagatt min-nifs tieghu. Qatt ma waqaft nirtoghod — kont bhal xemgha bejn ser tintefa
u tixghel, imma ma ntfietx ghalkollox”. F’dik id-dalma, Marie Noel kellha ftila Zghira
tnemnem (il-fidi). Imbaghad darba, waqt li kienet ghaddejja minn din it-tbatija qalila, hi u
tosserva l-hafna slaleb li hawn fil-hajja (it-tbatija), bieset is-salib li fuqu kien hemm Kristu
msallab. U minn fomm il-Kurcifiss hija semghet din il-frazi: “Jien ukoll inbus is-salib
tieghek”. F’dak il-waqt, id-dlam inbidel f’dawl, il-habel tad-dwejjaq inqata’ u bdiet tizfen bil-
ferh! Hekk hija tasal biex tghid li 1-bniedem irid jghaddi mid-dlam biex isib lil Alla.

F’wahda mit-talbiet sbieh taghha li hija tikteb wara din is-sejba mill-gdid ta’ Alla, Marie
Noel tghidlu: “Mulej, fittixtni? Xi trid minghandi? Mill-ahhar darba li ltqajna ma rfajt xejn
ghalik. Ma ghandi xejn, lanqas azzjoni wahda tajba jew kelma wahda tajba. Kont wisq
imnikkta. Ma ghandi xejn ghajr id-dwejjaq tal-hajja sterili”. U Gesu qalilha: “Aghtini 1-
mizerja tieghek”. U hi wegbitu: “Allura inti 1-kennies li tigbor l-iskart kollu? X’ser taghmel
bih dan l-iskart?”. U Gestl wegibha: “Is-Saltna tas-Sema”.

Dan kollu ghandu rifless fil-Vangelu tal-lum. Gesu jghidilna li fil-hajja ser ikun hemm xi
jbezzaghna: is-sinjali fix-xemx, il-qamar u l-kwiekeb... ser ikun hemm il-hsejjes tal-bahar u
tal-imwieg. Imma mbaghad jghidilna biex ma naqtghux qalbna, ghax ghad “naraw lil Bin il-
Bniedem gej fis-shab b’qawwa u glorja kbira. Meta jibda jsehh dan kollu, gawwu galbkom u
erfghu raskom ghax il-fidwa taghkom hi fil-qrib”. Fi kliem iehor, minkejja li nkunu
ghaddejjin minn dan it-tahwid u dlam, il-Mulej Gesu jigi jiltaga’ maghna u jurina li huwa
prezenti fl-istorja taghna.

Dan li nawguralkom ghal dan I-Avvent. Kull wiehed u wahda minna, kull familja u kull
komunita, ilkoll ghandna Il-istorja taghna bit-tlugh u l-inzul, bit-thezziz u t-tifrik.

Marie Noel tirrakkonta storja helwa ambjentata lejn tmiem I-Ewwel Gwerra Dinjija. Hija
timmagina lin-nies ta’ rahal ckejken fi Franza, fil-lejl ta’ San Silvestru, jingabru fil-knisja tar-
rahal u minkejja r-rovina u r-riha ta’ mewt li kien hemm madwarhom, jintonaw l-innu tal-
ahhar tas-sena, “Te Deum laudamus”. Marie Noel tghid li meta Alla sema’ dan I-innu tiela’
mill-qalb ta’ persuni li kienu mkissrin bit-terremot li gabet il-gwerra, huwa kkommova ruhu u
hargitlu demgha. Huwa sejjah lill-angli u lill-qaddisin fis-Sema u talabhom biex flimkien
mieghu jintunaw innu iehor: “Te hominem laudamus” — Lilek, bniedem, infahhru, ghax
minkejja t-tkissir ta’ madwarek u d-dalma interjuri tieghek, inti sibt il-qawwa biex tfahhar u
trodd hajr lil Alla! Din hija I-ghanja tas-Sema quddiem il-bniedem li ma jaqtax qalbu, li
jibga’ jittama kontra kull tama.

Kemm nixtieq li anki fugna s-Sema jkanta “te hominem laudamus” ghax ahna ltqajna ma
Gesu u emminna fih!

Ghaziz Mario, int li llum qed tircievi l-ministeru tal-Akkolitat fil-mixja tieghek lejn is-
sacerdozju, din hija s-sejha u l-missjoni taghna: li nakkumpanjaw lill-bniedem miexi fid-
dalma tal-hajja. Aktar ’il fuqg semmejt I’abbé Mugnier li ltaga’ u mexa ma’ mara li kienet
ghaddejja mil-lejl mudlam tar-ruh, mara li hajjitha kienet immarkata bit-terremoti, u ghenha
tersaq lejn id-dawl veru, Gesl Kristu. Dan is-sacerdot kien jemmen li l-vokazzjoni tieghu
kienet dik li “jwassal ix-xemx fejn hemm id-dellijiet”. Fid-djarju tieghu fl-1885 Mugnier
ghamel nota interessanti: “It-tort taghna l-Kattoli¢i Francizi, taghna s-sacerdoti, huwa li
nharsu lejn dawk li ma jemmnux bhala ghedewwa li rridu nehilsu minnhom u mhux persuni li
hemm bzonn nikkonvinc¢u, nipperswadu u nikkonvertu”. Bil-ministeru tal-Akkolitat inti ser
tkun tista’ twassal 1-Ewkaristija lill-morda — Zzomm quddiem ghajnejk 1i 1-kategorija tal-



morda tigbor fiha mhux biss lil dawk li huma mahkuma mill-mard fiziku jew lill-anzjani,
imma wkoll lil dawk kollha li ghandhom hajjithom mhezza. Wasslilhom lil Gesu biex
minkejja kollox jibgghu jkantaw t-“Te Deum laudemus”, halli mbaghad nisimghu lis-Sema
jkanta fugna: “Lilkom, bnedmin, ahna nfahhru” ghall-fidi taghkom.



